
INTERPELLASJON

til kommunestyremøtet i Stord Kommune, 16.02.2012.

Ordførar,

Det vert referert til Openheitsplakaten (vedlagt). 

Openheitsplakaten vart på initiativ frå Venstre vedteken i ei rekkje kommunestyre, bystyre og fylkesting i 2004. Sidan då har Offentleglova blitt revidert, og to nye kommunestyre har teke til på sine valperiodar.

Kommunen handsama ikkje Openheitsplakaten i 2004.
Etter Venstres meining er det stadig behov, både for folkevalde og tilsette, å minne seg sjølve på at praktisering av openheit i alle prosessar er eit viktig demokratisk poeng i seg sjølv. Kommunen er til for borgarane, og borgarane skal ha høve til å kontrollere styret. Openheit er ei bærebjelke i lokaldemokratiet, og ein føresetnad for god informasjonsflyt til kommunens innbyggjarar, til dei tilsette og til dei folkevalde.

Vil ordføraren ta initiativ til at kommunestyret vedtar Openheitsplakaten som et prinsipielt utgangspunkt for kommunens forvaltningspraksis?

Stord, 18.01.2012
Geir Angeltveit
Forslag til vedtak:

Kommunen skal praktisere mest mogleg openheit i si sakshandsaming. Openheitsplakaten vert vedteken for bruk på alle kommunale sakshandsamingskontor. Det vert sett av tid til ein gjennomgang av hovudprinsippa i Offentleglova i møter/samlingar for leiarar og øvrige sakshandsamarar.

OPENHEITSPLAKATEN

VER OPEN

Rettleiing for kommunale sakshandsamarar

i praktisering av offentleglova.

1) Offentleglova gjev reglar som sikrar borgarane rett til innsyn i sakshandsaminga og arbeidet til offentlige organ. Innsyn i kommunens arbeid er ein viktig føresetnad for eit ope og demokratisk samfunn.

2) Hovudregelen i Offentleglova er at alle dokument er offentlige og dermed opne for innsyn, om ikkje anna følgjer av lov eller forskrift med heimel i lov. Ynskje om innsyn i ei sak er ofte knytt til kor aktuell saka er. Sidan det er ein offentleg (open) journal som dannar grunnlag for innsyn, må du bidra til fortløpande journalføring. Alle førespurnader og skriv, også elektronisk, skal journalførast, med mindre det dreier seg om førespurnader av privat karakter.

3) Motiva den enkelte borgers har for å be om innsyn, skal du ikkje vurdere. Det er ikkje eit krav i lova at den som ber om innsyn, i eit dokument eller ei sak, er part eller har direkte interesser i dokumentet eller i saka.

4) Når du mottek førespurnad om innsyn, vurder først om det er grunn til at hovudregelen i lova (§ 3) bør fråvikast. Vurder deretter om det er heimel for å unnta dokumentet. Ved eventuelt avslag, må du vise til presis heimel og samstundes opplyse om høve til å klage.

5) Dersom hovudregelen i Offentleglova kan fråvikast ut frå grunngjeving etter unntaksreglane, må du likevel vurdere om dokumentet heilt eller delvis kan gjerast kjent. Du har etter lova ei plikt til å vurdere bruk av prinsippet om «meirinnsyn» (§ 11). 

6) Føresegnene i lova om unntak for "interne dokument" gjeld ikkje innstilling frå administrasjonen når avgjersle skal takast av kommunestyret eller fylkestinget eller av andre folkevalde organ.

7) Er du tillagt innstillingsrett i sak til folkevalt organ og har påført eit dokument eller ei sak «unntatt frå innsyn», må du vise til aktuell lovparagraf og du må gjere merksam på at organet sjølv skal vurdere dette.

8) Offentleglova regulerer dokumentoffentlegheit. Kommuneloven regulerer møteoffentlegheit. Lovheimel for å handsame ei sak for stengde dører finn du berre i kommuneloven (§ 31).

KRAV OM INNSYN MÅ PRIORITERAST OG HANDSAMAST RASKT!

